
Abstrak: Murid mengalami pelbagai jenis emosi sepanjang hari di sekolah. Kajian ini bertujuan untuk mengenal
pasti jenis dan kekerapan emosi murid pemulihan khas serta meneroka faktor yang mempengaruhi emosi mereka.
Kajian ini menggunakan kaedah penyelidikan campuran iaitu kaedah kuantitatif dan kualitatif. Seramai enam orang
murid pemulihan khas yang berumur 9 tahun telah dipilih melalui kaedah persampelan bertujuan. Instrumen yang
digunakan dalam kajian ini ialah soal selidik dan temu bual. Data dikumpul melalui soal selidik dan temu bual
separa berstruktur. Data kuantitatif dianalisis secara deskriptif manakala data temu bual dianalisis secara tematik.
Dapatan kajian menunjukkan bahawa jenis emosi yang dialami oleh murid pemulihan khas ialah gembira, sedih,
takut, kejut dan marah. Emosi gembira adalah emosi dominan dalam kalangan murid pemulihan khas. Kekerapan
emosi gembira didapati paling tinggi antara jenis emosi yang dialami oleh murid pemulihan khas. Dapatan kajian
ini menunjukkan murid pemulihan khas cenderung mengalami emosi gembira sepanjang hari di sekolah. Faktor
yang mempengaruhi emosi murid pemulihan khas sekolah rendah ialah faktor aktiviti pembelajaran, sokongan guru,
sokongan rakan sebaya dan keluarga. Kajian ini membawa implikasi kepada guru pemulihan khas agar lebih
memahami emosi yang dialami oleh murid pemuihan seterusnya membantu guru merancang aktiviti yang mampu
meningkatkan emosi gembira dalam kalangan murid pemulihan khas di sekolah.

1. PENGENALAN

Emosi murid merupakan aspek penting untuk diberi perhatian dalam konteks pendidikan.
Murid yang diberi sokongan dari segi emosi cenderung mengalami suasana pembelajaran yang lebih
positif, berasa lebih menyukai sekolah dan melibatkan diri secara aktif dalam pelbagai aktiviti,
sebaliknya murid yang tidak diberi sokongan emosi menunjukkan bahawa sikap negatif terhadap
pendidikan (Sarnou & Sarnou, 2022). Sokongan emosi yang diberikan kepada murid dalam pendidikan
bukan sahaja dapat mewujudkan persekitaran pembelajaran yang positif, tetapi juga boleh
mempengaruhi pencapaian akademik seperti emosi kegembiraan dapat meningkatkan motivasi
belajar, manakala emosi negatif seperti kebosanan dan kemarahan boleh mengurangkan keberkesanan
pembelajaran murid (Camacho-Morles et al., 2021). Emosi kegembiraan dan kebanggaan cenderung
meningkatkan prestasi akademik, manakala emosi kebimbangan boleh menghalang proses
pembelajaran (Zhang et al, 2021). Dengan itu, emosi memainkan peranan penting dalam peningkatan
pencapaian akademik.

30



Malaysia Journal of Invention and Innovation (MJII) Volume 4, Issue 5 | eI[SSN: 2976-2170

Murid pemulihan khas merupakan seorang murid yang berada di dalam kelas arus perdana,
namun mereka mempunyai prestasi akademik yang lemah dan mengalami masalah emosi. Murid
pemulihan merupakan golongan murid yang menghadapi kesukaran dalam menguasai kemahiran
asas pembelajaran iaitu, kemahiran membaca, kemahiran menulis dan kemahiran mengira (3M)
(Kementerian Pelajaran Malaysia, 2012). Murid pemulihan khas mengalami masalah emosi seperti
perasaan rendah diri, bimbang, marah dan kecewa (Norazman et al., 2021). Murid pemulihan khas juga
bersikap negatif terhadap pembelajaran serta kurang keyakinan diri dan sikap positif terhadap
pembelajaran (Kementerian Pelajaran Malaysia, 2012). Murid pemulihan yang sering mengalami emosi
negatif seperti sukar memberi tumpuan, menunjukkan penurunan motivasi, atau mengelak daripada
melibatkan diri dalam aktiviti pembelajaran (Nur Faizahton & Nur Azimah, 2023). Masalah emosi
dalam kalangan murid pemulihan khas dipengaruhi oleh faktor kesihatan mental dan psikologi
mereka (Shelton, 1971). Kekurangan sokongan daripada guru dan keluarga serta motivasi kendiri yang
rendah juga merupakan faktor yang mempengaruhi emosi murid pemulihan khas (Sultan & Bing,
2020). Tanpa sokongan yang mencukupi dari guru dan keluarga, murid pemulihan merasa tertekan
dan tidak mampu untuk mengatasi cabaran pembelajaran mereka. Motivasi kendiri yang rendah
menyebabkan mereka merasa tidak berdaya dan tidak bersemangat dalam proses pembelajaran (Sultan
& Bing, 2020).

Emosi membawa kesan terhadap pembelajaran (Putwain, Schmitz, Wood & Pekrun, 2020;
Méndez-Aguado et al., 2020; Tan et al., 2021; Johnson, 2022; Xiang et. al, 2023) dan faktor yang
menyebabkan emosi negatif dalam kalangan murid (Helmane, 2016; Omerogullari, 2022) dikaji secara
meluas. Namun, kajian terhadap jenis emosi dan kekerapan emosi yang dialami oleh murid pemulihan
khas serta faktor-faktor yang mempengaruhi emosi masih kurang meluas, terutamanya dalam bidang
pendidikan pemulihan. Dengan itu, terdapat keperluan untuk mengkaji emosi yang dialami oleh
murid pemulihan khas sepanjang hari di sekolah dan meneroka faktor lain yang mempengaruhi emosi
murid pemulihan khas secara mendalam. Oleh itu, kajian ini secara khusus bertujuan untuk mengenal
pasti jenis dan kekerapan emosi pemulihan khas sekolah rendah dalam tempoh 10 hari persekolahan.
Kajian ini juga meneroka faktor yang mempengaruhi emosi murid pemulihan khas sekolah rendah.
Kajian ini dijalankan agar dapat memberi gambaran kepada guru pemulihan khas tentang emosi yang
dialami oleh murid pemulihan khas pada hari persekolahan secara terperinci demi mewujudkan
persekitaran pembelajaran yang kondusif di sekolah. Dapatan kajian ini juga membantu guru
akademik biasa dan guru pemulihan khas untuk merancang aktiviti pembelajaran yang berkesan
berdasarkan perkembangan emosi murid pemulihan khas.

2. METODOLOGI

Kajian ini menggunakan kaedah penyelidikan campuran (mixed method) iaitu kaedah
kuantitatif dan kualitatif. Penyelidikan campuran ialah pendekatan metodologi yang
mengintegrasikan kedua-dua pengumpulan dan analisis data kuantitatif dan kualitatif dalam satu
kajian untuk memberikan pemahaman yang menyeluruh tentang persoalan kajian (Johnson,
Onwuegbuzie & Turner, 2007). Kaedah kuantitatif digunakan adalah untuk mengenal pasti jenis emosi
dan kekerapan emosi murid pemulihan khas. Kaedah kualitatif digunakan bagi meneroka faktor yang
mempengaruhi emosi murid pemulihan khas.

Sampel kajian ini melibatkan murid pemulihan khas dari sebuah Sekolah Jenis Kebangsaan
Cina (SJKC) di bandar Sungai Siput, Kuala Kangsar, Perak. Seramai 6 orang responden dikenal pasti
dengan menggunakan kaedah persampelan bertujuan (purposive sampling). Persampelan bertujuan
merupakan suatu proses pemilihan responden secara bertujuan untuk mendapatkan data dan
maklumat yang diperlukan untuk menjawab persoalan kajian (Creswell, 2013). Pemilihan responden
dijalankan berdasarkan kriteria kerana pemilihan sampel adalah berdasarkan ciri-ciri yang dimiliki
oleh sampel (Creswell & Creswell, 2018). Ciri-ciri pemilihan responden bagi kajian ini ialah murid
berumur 9 tahun, berada dalam kelas yang sama dan terlibat dalam Program Pemulihan Khas.

Keenam-enam responden kajian dirujuk mengikut kod-kod supaya dapat melindungi maklumat
responden (Sharp, 2003). Langkah ini memudahkan pengkaji membuat analisis dan pemerhatian
terhadap segala maklumat yang diperolehi secara mendalam dan terperinci.

Instrumen yang digunakan dalam kajian ini ialah soal selidik dan temu bual. Borang soal
selidik diadaptasi daripada Ekman (1992) yang mengandungi enam emosi asas iaitu gembira, sedih,
kejut, takut, marah dan jijik untuk menentukan kriteria emosi kanak-kanak. Instrumen yang digunakan
bagi meneroka faktor-faktor yang mempengaruhi emosi murid pemulihan khas ialah temu bual.
Kaedah temu bual merujuk perbualan dua hala di antara responden dengan pengkaji yang bertujuan
untuk mendapatkan maklumat kajian (Creswell, 2013). Terdapat tiga jenis kaedah temu bual iaitu temu
bual berstruktur, temu bual separa berstruktur dan temu bual tidak berstruktur (Creswell, 2013).
Dalam kajian ini, kaedah temu bual separa berstruktur digunakan yang mana terdapat beberapa soalan
utama sahaja disediakan dan seterusnya soalan susulan yang berdasarkan jawapan yang diberikan
oleh responden akan dipersoalakan (Robson, 2011). Penggunaan temu bual separa berstruktur mampu
meneroka faktor-faktor yang mempengaruhi emosi murid pemulihan khas secara mendalam.

Kajian ini menggunakan borang soal selidik dan temu bual sebagai proses pengumpulan data.
Borang soal selidik digunakan untuk mengumpul maklumat daripada responden mengenai jenis emosi
yang dialami oleh murid pemulihan khas. Emosi dipengaruhi oleh peristiwa yang berlaku di sekeliling
dan menyebabkan perubahan emosi dari masa ke masa (Kuppens & Verduyn, 2017). Dengan itu, soal
selidik dilaksanakan dua kali sehari, iaitu pada waktu pagi dan petang, selama 10 hari persekolahan
demi mengelakkan bias dalam data yang diperoleh serta mendapatkan gambaran emosi murid yang
lebih jelas.

Setelah murid menjawab borang soal selidik, temu bual dilakukan secara formal dan terbuka
berasaskan protokal temu bual. Temu bual boleh dijalankan menggunakan kaedah bersemuka dan
tidak bersemuka (Chua, 2016). Dalam kajian ini, pengkaji memilih kaedah bersemuka. Semasa sesi
temu bual, pengkaji menggunakan kaedah temu bual separa berstruktur iaitu dengan menyoal soalan
kepada responden tentang faktor yang mempengaruhi mereka mengalami emosi tersebut. Pada masa
yang sama pengkaji diberi kebebasan untuk bertanya dengan lebih terperinci yang berkaitan dengan
faktor tersebut. Seterusnya, pengkaji menyusun semula soalan mengikut keperluan dan situasi temu
bual supaya responden mampu memahami apa yang hendak dijawab. Rakaman turut dilakukan bagi
menyimpan dan memainkan semula data temu bual. Langkah ini adalah penting untuk memastikan
segala maklumat yang berkaitan adalah tepat dan mendapatkan maklumat lain yang tidak tercatat
sewaktu sesi temu bual dilakukan.

Kebolehpercayaan menunjukkan kestabilan dan ketekalan item-item soal selidik (Creswell,
2010; Rosinah, 2012) manakala kesahan merujuk kepada sejauh mana alat ukuran dapat mengukur apa
yang sepatutnya diukur oleh alat tersebut (Hanna & Dettmer, 2004). Borang soal selidik dan protokol
temu bual dirangka dan disusun mengikut urutan bagi memudahkan penilaian data nanti. Setelah
instrumen soal selidik dan soalan temu bual dirangka, pengkaji mendapat bantuan dari seorang pakar
dalam bidang pendidikan untuk menyemak dan membuat pengesahan instrumen kajian. Instrumen
kajian dimurnikan mengikut cadangan daripada pakar. Berdasarkan komen pakar-pakar, instrumen
yang digunakan adalah sah dan pernyataan item menepati tujuan kajian. Instrumen ini telah dirintis
ke atas dua orang responden yang mempunyai kriteria pensampelan yang sama. Kajian rintis
dijalankan adalah untuk mendapatkan pengesahan kepada tahap kebolehpercayaan soal selidik yang
dijalankan supaya hasil dapatan adalah benar dan boleh dipercayai (Merriam, 2009). Dapatan kajian
rintis menunjukkan soalan ini adalah sesuai digunakan dalam menjawab persoalan kajian.

3. DAPATAN KAJIAN

3.1 Mengenal pasti jenis emosi murid pemulihan khas sekolah rendah dalam tempoh 10 hari persekolahan.

Kajian mendapati bahawa jenis emosi yang dialami oleh murid pemulihan khas dalam tempoh
pemulihan khas dalam tempoh 10 hari persekolahan. Berdasarkan Jadual 1, emosi gembira merupakan
emosi dominan yang dialami dalam kalangan murid pemulihan khas dengan jumlah kekerapan
sebanyak 92 (76.7%), iaitu kekerapan 41 (34.2%) pada waktu pagi dan kekerapan 51 (42.5%) pada waktu
petang. Emosi sedih direkodkan dengan jumlah kekerapan sebanyak 16 (13.3%), iaitu kekerapan 13
(10.8%) pada waktu pagi dan kekerapan 3 (2.5%) pada waktu petang. Emosi takut direkodkan dengan
kekerapan 8 (6.7%), iaitu kekerapan 3 (2.5%) pada waktu pagi dan kekerapan 5 (4.2%) pada waktu
petang. Emosi kejut menunjukkan kekerapan 2 (1.7%) pada waktu pagi sahaja. Emosi marah pula
dicatatkan dengan kekerapan 2 (1.6%), iaitu kekerapan 1 (0.8%) pada waktu pagi dan petang.

Jadual 1. Jenis emosi murid pemulihan khas dalam tempoh 10 hari persekolahan.

Hari : Hari ke-1 hingga ke-10* Jumlah
Emosi Pagi petang
Kekerapan Peratus (%) Kekerapan Peratus (%) Kekerapan Peratus (%)

Gembira 41 34.2 51 42.5 92 76.7
Sedih 13 10.8 3 2.5 16 13.3
Takut 3 25 5 4.2 8 6.7
Kejut 2 1.7 0 0.0 2 1.7
Marah 1 0.8 1 0.8 2 1.6

*Hasil tambah dalam tempoh 10 hari persekolahan
3.2 Mengenal pasti kekerapan emosi murid pemulihan khas sekolah rendah dalam tempoh 10 hari persekolahan

Dapatan kajian tentang kekerapan emosi murid pemulihan khas pada waktu pagi dan petang
dalam tempoh 10 hari persekolahan dipersembahkan dalam bentuk graf garisan. Rajah 1 menunjukkan
kekerapan murid yang mengalami emosi gembira pada waktu pagi dan petang dalam tempoh 10 hari
persekolahan. Pada minggu 1 waktu pagi, kekerapan emosi gembira menurun dari hari Isnin hingga
Khamis, bermula dengan kekerapan 5 pada hari Isnin. Pada hari Khamis minggu 1, kekerapan emosi
gembira adalah terendah iaitu dua orang murid berasa gembira pada waktu pagi. Bilangan murid yang
mengalami emosi gembira meningkat semula dan semua murid pemulihan khas berasa gembira pada
hari Jumaat pagi dalam minggu 2. Majoriti murid pemulihan khas mengalami emosi gembira pada
waktu petang, kecuali pada hari Khamis dalam minggu 1 dan hari Rabu dalam minggu 2. Kajian ini
juga mendapati bahawa emosi gembira lebih kerap dialami oleh murid pada waktu petang berbanding
dengan waktu pagi. Analisis data ini menunjukkan murid pemulihan khas cenderung mengalami
emosi gembira pada waktu petang.

Rajah 1. Kekerapan emosi gembira murid pemulihan khas dalam tempoh 10 hari persekolahan.

Rajah 2 menunjukkan kekerapan murid pemulihan khas yang mengalami emosi sedih dalam tempoh

10 hari persekolahan. Kajian mendapati bahawa murid pemulihan khas lebih mengalami emosi sedih
pada waktu pagi berbanding dengan waktu petang. kekerapan emosi sedih meningkat pada hari
Khamis waktu pagi dengan kekerapan 2 pada minggu 1 dan kekerapan 3 dalam minggu 2. Hal ini
menunjukkan murid lebih mengalami emosi sedih pada hari Khamis. Kajian juga mendapati bahawa

emosi sedih kurang dialami oleh murid pemulihan khas pada waktu petang. Hanya seorang murid

berasa sedih pada petang hari Khamis dalam minggu 1 dan dua orang murid pemulihan khas

mengalami emosi sedih pada petang hari Rabu dalam minggu 2.

Rajah 2. Kekerapan emosi sedih murid pemulihan khas dalam tempoh 10 hari persekolahan.

Rajah 3 menunjukkan kekerapan emosi takut yang dialami oleh murid pemulihan khas dalam
tempoh 10 hari persekolahan. Emosi takut hanya dialami oleh murid pemulihan khas pada hari Rabu
dan Khamis dalam minggu 1. Pada hari Rabu, kekerapan emosi takut adalah rendah, dengan seorang
murid melaporkan emosi takut pada waktu pagi dan petang. Kekerapan emosi takut adalah tertinggi
pada hari Khamis dengan seramai dua orang murid pemulihan berasa takut pada waktu pagi
manakala seramai empat orang murid mengalami emosi takut pada waktu petang. Analisis data ini
menunjukkan majoriti murid pemulihan khas berasa takut pada hari Khamis petang.

Rajah 3. Kekerapan emosi takut murid pemulihan khas dalam tempoh 10 hari persekolahan.

Rajah 4 menunjukkan kekerapan emosi kejut dalam kalangan murid pemulihan khas dalam
tempoh 10 hari persekolahan. Emosi kejut hanya dialami oleh seorang murid pemulihan khas pada
waktu pagi hari Isnin dan Rabu dalam minggu 1.

2
C
©
o
©
()]
v
21 ® °
=0=VIINGGU 1 - PAGI
0
1-ISNIN 3-RABU
KEJUT

Rajah 4. Kekerapan emosi kejut murid pemulihan khas dalam tempoh 10 hari persekolahan.

Rajah 5 menunjukkan kekerapan emosi marah yang dialami oleh murid pemulihan khas dalam
tempoh 10 hari persekolahan. Seorang murid pemulihan khas mengalami emosi marah pada waktu
pagi hari Selasa. Pada hari Rabu, hanya seorang murid pemulihan khas berasa marah pada waktu
petang.

Rajah 5. Kekerapan emosi marah murid pemulihan khas dalam tempoh 10 hari persekolahan.

3.3 Meneroka faktor yang mempengaruhi emosi murid pemulihan khas sekolah rendah dalam tempoh 10 hari
persekolahan

Emosi murid dipengaruhi oleh beberapa faktor sepanjang berada di sekolah. Hasil analisis
temu bual menunjukkan bahawa terdapat empat faktor utama yang mempengaruhi emosi murid
pemulihan khas iaitu faktor aktiviti pembelajaran, sokongan guru, sokongan rakan sebaya dan
keluarga.

3.3.1 Faktor Aktiviti Pembelajaran

Aktiviti pembelajaran merupakah faktor yang mempengaruhi emosi murid pemulihan khas.
Hasil analisis temu bual mendapati bahawa aktiviti pembelajaran yang bervariasi dan melibatkan
interaksi aktif dapat memberi kesan positif terhadap emosi murid pemulihan khas. Majoriti murid
pemulihan khas menunjukkan emosi gembira pada waktu pagi kerana hari tersebut mempunyai waktu
Pendidikan Jasmani (P]) dan waktu Pendidikan Kesihatan (PK). Aktiviti-aktiviti dalam waktu PJ dan
PK membolehkan murid bermain dan berinteraksi dengan rakan-rakannya. Ini menunjukkan bahawa
aktiviti dalam waktu tersebut telah mencipta suasana yang menyeronokkan dan menggembirakan
mereka. Selain itu, murid diberi peluang untuk melukis dan mewarna dalam waktu PK. Melalui aktiviti
ini, murid berasa gembira serta diberi peluang untuk meneroka minat dan bakat mereka secara bebas.
Contohnya, dua orang peserta kajian menyatakan mereka berasa gembira pada waktu PK kerana boleh
melukis dan mewarna secara bebas. Perkara ini adalah seperti dalam kenyataan peserta kajian,

“Rasa gembira, cikqu. Ada aktiviti mewarna dan melukis pada waktu PK” (R1)

“Rasa gembira. Semasa waktu PK kerana boleh melukis dengan kawan-kawan. (R5)
“Gembira, Hari ini ada waktu P]. Nanti boleh main dengan kawan” (R2)

“Gembira, boleh main dengan kawan. Lagi, boleh main kejar-kejar. Suka waktu P]” (R5)

...... Nanti ada waktu PJ, boleh main dengan kawan” (R6)

Selain itu, hasil kajian juga mendapati bahawa aktiviti hands-on seperti aktiviti eksperimen
dalam waktu pembelajaran Sains turut mempengaruhi emosi murid secara positif. Majoriti murid
pemulihan khas menyatakan mereka berasa gembira pada waktu pagi dan petang. Hal ini kerana
mereka boleh pergi ke bilik sains untuk membuat eksperimen serta boleh belajar sambil bermain.
Sebagai contoh,

“Ada gembira.... semasa waktu Sains.... belajar Sains dan boleh lihat barang-barang Sains di
makmal Sains..... berasa seronok” (R1)

“Gembira kerana boleh buat eksperimen pada waktu Sains.boleh buat dan sambil belajar. (R2)

“
“

”

“Gembira kerana nanti boleh pergi ke makmal Sains...” (R6)

“Saya rasa gembira kerana ada waktu Sains hari ini. Tadi cikgqu bagi kami buat eksprimen secara
berkumpulan. Boleh belajar sambil bermain... Haha... sangat gembira loh...! ” (R6)

Namun, murid pemulihan khas akan menunjukkan emosi sedih apabila mereka menjalankan
aktiviti yang mereka tidak sukai. Kajian mendapati bahawa seorang murid pemulihan khas
menyatakan dia berasa sedih kerana nanti ada waktu Bahasa Melayu (BM) dan berasa susah untuk
belajar BM. Kenyataan ini disokong oleh pendapat dari R5 iaitu:

“Har ahhh.... sedih......, Nanti ada sesi pembelajaran BM... Tak mahu belajar BM.. Kerana susah
lah.... BM” (R5)

Pelaksanaan pertandingan Matematik dalam sesi pembelajaran dapat menyebabkan murid
mengalami emosi takut dan sedih pada waktu petang. Majoriti murid pemulihan mengalami perasaan
takut atau sedih kerana tidak tahu menjawab soalan dan tidak sempat menjawab soalan pertandingan
tersebut. Oleh itu, pertandingan itu telah mempengaruhi emosi mereka dan menyebabkan emosi takut
dan sedih timbul dalam kalangan murid pemulihan. Sebagai contoh,

“Ada pertandingan Matematik, takut tak sempat siap.... lagi, takut banyak tak betul.... nanti tak
dapat hadiah oh....” (R2)

“Takut, tadi ada pertandingan Matematik.... tak tahu buat ah cikgu....” (R4)
“Sedih, Kerana guru bagi 50 soalan dalam Pertandingan Matematik itu....banyak” (R5)

3.3.2 Faktor Sokongan Guru

Hasil kajian juga mendapati bahawa ciri-ciri guru juga mampu mempengaruhi emosi murid
pemulihan khas. Guru yang bersifat mesra, seperti baik, tersenyum dan sentiasa memberi pujian atau
galakan boleh menyebabkan murid berasa gembira. Ini menunjukkan pujian dan galakan yang diberi
kepada murid telah memberi kesan positif terhadap emosi mereka. Apabila murid pemulihan khas
mendapat pujian dan galakan daripada guru, murid berasa dihargai dan seterusnya berasa gembira
hingga waktu petang. Sebaliknya, emosi marah dan takut dialami oleh murid pemulihan khas
apabila guru bersikap garang. Murid-murid berasa marah dan takut kerana mereka dimarahi oleh

guru. Emosi ini boleh menjejaskan emosi mereka hingga waktu petang. Sebagai contoh, pada
kenyataan peserta kajian,

“saya dapat sijil penyertaan. Cikgu ada puji saya. Saya gembira lah” (R2)
“Gembira. Kalau dapat betul semua, dapat bintang dan ganjaran.” (R2)

“Emosi gembira. Tadi saya dapat bintang.. Bintang itu boleh tukar hadiah. Cikgu pun ada puji
saya” (R2)

“Saya suka waktu Matematik kerana cikgu baik. Cikgu terang Matematik dengan jelas ” (R3)
“Rasa marah,. Cikgu, tadi saya dimarahi oleh guru. Saya lupa buat kerja. Cikgu garang” (R4)
“Cikgu marah .... takut sedikit loh” (R4)
“Takut dimarah. Kerana saya belum siap kerja cikgu yang cikgu beri tadi” (R4)

3.3.3 Faktor Sokongan Rakan Sebaya

Rakan sebaya turut merupakan salah satu faktor yang mempengaruhi emosi murid.
Berdasarkan analisis temu bual, murid pemulihan khas mengalami emosi gembira kerana mereka
dapat bermain dan berinteraksi dengan kawan-kawannya. Pada waktu pagi, murid berasa gembira
dan tidak menanti-nanti untuk bertemu dengan kawannya di bilik darjah. Kehadiran rakan sebaya juga
menjadi dorongan untuk menggalakkan murid pemulihan khas untuk hadir ke sekolah agar boleh
bermain dan belajar di dalam kelas. Sebagai contoh, kenyataan daripada peserta kajian 5, iaitu “Rasa
gembira, boleh hadir ke sekolah.... Boleh jumpa kawan, main bersama kawan”. Ini menunjukkan
bahawa persekitaran yang gembira telah diwujudkan bagi murid pemulihan khas akibat kehadiran
rakan-rakannya di sekolah. Perkara ini adalah seperti dalam kenyataan peserta kajian,

“Boleh berkawan.... boleh main dengan kawan” (R3)

“tadi boleh bermain dengan kawan dengan gembira” (R4)

“Gembira lah pagi ini..... boleh bermain dengan kawan-kawan” (R5)
“Gembira, boleh main dengan kawan..... penting ada kawan... Haha” (R5)

“tadi kongsi makanan dengan kawan pada waktu rehat. Ermmm, lagi, tadi main dengan
kawan. boleh belajar dengan kawan. Kawan duduk bersama saya mah.....” (R6)

3.3.4 Faktor Keluarga

Emosi murid juga boleh dipengaruhi oleh keluarga. Hubungan yang harmoni daripada ahli
keluarga iaitu ibu bapa dapat membantu murid berasa gembira. Hal ini membolehkan murid hadir ke
sekolah pada waktu pagi dengan emosi yang gembira. Seorang murid menyatakan, “Saya rasa gembira
kerana pagi tadi ibu sediakan makanan kepada saya” (Responden kajian 1). Ini menunjukkan kasih
sayang dan perhatian daripada ahli keluarga memainkan faktor yang penting dalam membentuk
emosi positif dalam kalangan murid pemulihan khas. Kenyataan ini disokong oleh pendapat dari R1
dan R5,

“Rasa gembira kerana tadi tolong itu dan ibu sediakan makanan kepada saya. Semalam juga
tolong ibu buat kerja rumah” (R1)

“kerana makan bersama dengan keluarga semalam” (R1)
“Ibu beri wang kepada saya untuk beli makanan, bersama ibu... Haha....” (R1)
“Bapa sudah balik dari Singapora....” (R5)

4. PERBINCANGAN

Berdasarkan dapatan kajian, murid pemulihan khas mengalami emosi gembira, sedih, takut,
marah dan kejut sepanjang hari persekolahan. Kekerapan emosi gembira didapati paling tinggi antara
jenis emosi yang dialami oleh murid pemulihan khas. Dapatan kajian ini menunjukkan murid
pemulihan khas cenderung mengalami emosi gembira sepanjang hari di sekolah. Hal ini menjelaskan
murid pemulihan khas kurang mengalami masalah emosi seperti perasaan sedih dan marah. Emosi
gembira pada waktu petang kerap dialami oleh murid berbanding dengan waktu pagi. Dapatan ini
menunjukkan murid pemulihan khas lebih berasa lebih gembira pada waktu petang.

Berdasarkan dapatan kekerapan emosi gembira, kekerapan emosi gembira yang dialami oleh
murid pemulihan khas adalah tertinggi pada hari Jumaat pagi dan petang kerana mereka boleh
menjalankan eksperimen dan aktiviti pembelajaran secara berkumpulan pada waktu Sains. Dengan
itu, salah satu faktor yang mempengaruhi murid pemulihan khas mengalami emosi gembira adalah
aktiviti pembelajaran. Aktiviti pembelajaran yang menyeronokkan seperti eksperimen Sains
menyebabkan murid berasa gembira. Hal ini kerana aktiviti pembelajaran tersebut melibatkan
pembelajaran aktif. Pembelajaran aktif ini menjadikan pembelajaran lebih menyeronokkan dan
menarik. Pengalaman pembelajaran yang menyeronokkan dapat meningkatkan motivasi dan
kesejahteraan murid (Hamid et al., 2020; Abdullah et al., 2021) Pembelajaran aktif juga membantu
murid membina kemahiran komunikasi dan kolaborasi. Selain itu, eksperimen amat menitikberatkan
aktiviti ‘hands-on’ yang mementingkan penglibatan murid dalam eksperimen yang dijalankan.
Aktiviti ‘hands-on” mampu menarik perhatian murid, memberikan peluang mereka untuk belajar
secara praktikal dan mengurangkan emosi negatif seperti bosan atau takut. Contohnya, murid
pemulihan khas berasa gembira kerana mereka dapat belajar sambil bermain dan berinteraksi dengan
rakan sebayanya. Oleh itu, aktiviti pembelajaran aktif mampu meningkatkan penglibatan murid dalam
sesi pembelajaran dan seterusnya membentuk emosi gembira dalam kalangan murid pemulihan khas.

Selain itu, kajian mendapati bahawa peranan keluarga, terutamanya ibu bapa penting dalam
menyokong kesejahteraan emosi murid. Kasih sayang dan perhatian daripada keluarga seperti
menyediakan makanan atau meluangkan masa bersama akan dijadikan sebagai dorongan untuk
meningkatkan emosi gembira murid pemulihan khas. Hal ini menepati teori ekologi Bronfenbrenner
yang menekankan keluarga sebagai salah satu pengaruh kepada perkembangan emosi seseorang
kanak-kanak. Keluarga berfungsi sebagai asas sokongan yang memberi kesan terhadap emosi murid
pemulihan khas. Perhatian yang diberikan oleh ibu bapa, seperti memberikan kasih sayang dan
meluangkan masa bersama dapat meningkatkan keyakinan diri dan emosi gembira mereka. Hasil
dapatan kajian ini adalah selari dengan kajian Razak et al. (2021) yang menunjukkan bahawa sokongan
keluarga membantu meningkatkan keyakinan diri dan kesejahteraan emosi murid.

Sokongan guru turut merupakan faktor yang mempengaruhi emosi murid pemulihan khas.
Guru yang mesra dan memberi pujian atau ganjaran mampu meningkatkan emosi gembira murid,
manakala guru yang garang atau sering memarahi murid boleh menyebabkan murid mengalami emosi
takut dan marah. Guru yang baik dan mesra akan disukai oleh murid dan mendorang murid suka akan
waktu mata pelajaran tersebut. Dalam kajian ini, beberapa murid pemulihan khas suka akan waktu
Matematik atau Sains kerana guru mata pelajaran tersebut baik, memberi bintang sebagai ganjaran
serta memberi sokongan atau pujian kepada mereka. Sebaliknya, terdapat seorang murid berasa
marah akibat dimarahi oleh guru. Dapatan ini disokong dengan kajian Lee dan Abdullah (2021) yang
mendapati bahawa sokongan emosi daripada guru dapat mempengaruhi emosi murid.

Sokongan rakan sebaya merupakan faktor penting yang mempengaruhi emosi murid.
Kehadiran rakan sebaya memberikan sokongan emosi gembira, namun konflik atau pergaduhan boleh
menyebabkan emosi sedih dan marah. Rakan sebaya merupakan dorongan utama yang menggalakkan
murid hadir ke sekolah dengan emosi yang gembira. Mereka boleh menjalankan aktiviti pembelajaran
dan berinteraksi dengan kawan sepanjang hari persekolahan. Namun, emosi sedih akan dialami oleh
murid jika bergaduh dengan rakannya. Dengan itu, rakan sebaya adalah penting dalam membentuk
pengalaman pembelajaran yang positif bagi murid pemulihan khas.

Meneliti dapatan yang diperoleh, emosi sedih, takut, marah dan kejut kurang dialami oleh
murid pemulihan khas dalam kajian ini lebih bersikap positif. Murid pemulihan khas boleh tidak
dilabel sebagai murid yang bersikap negatif, bersikap negatif terhadap pembelajaran dan kurang sikap
positif terhadap pembelajaran. Sekiranya murid pemulihan khas mengalami emosi negatif seperti
sedih atau takut, terdapat faktor yang mempengaruhi emosinya. Emosi takut cenderung dialami oleh
murid pada waktu petang dalam minggu 1 terutamanya pada hari Khamis, tetapi tidak berulang dalam
minggu 2. Keadaan ini berkait rapat dengan aktiviti pada hari tersebut iaitu pertandingan Matematik
dijalankan dalam sesi pembelajaran. Pelaksanaan pertandingan Matematik menimbulkan emosi takut
dan tekanan dalam kalangan murid. Dapatan kajian ini selari dengan kajian oleh Yusoff dan Nordin
(2022) yang mendapati bahawa tekanan boleh menyebabkan emosi negatif dalam kalangan murid.

Majoriti murid pemulihan khas mengalami emosi yang positif dan tidak mempunyai masalah
emosi. Hasil kajian ini boleh membantu guru-guru, terutamanya guru pemulihan untuk lebih
memahami murid pemulihan dari aspek emosi mereka. Dapatan kajian ini menekankan kepentingan
dalam menjalankan aktiviti pembelajaran yang menyeronokkan bagi membentuk emosi gembira dan
memastikan kesejahteraan emosi murid pemulihan khas. Kerjasama antara guru, keluarga dan rakan
sebaya adalah kunci untuk membantu murid mengalami emosi yang positif, meningkatkan motivasi
dan keyakinan diri mereka untuk mencapai kejayaan dalam pembelajaran.

5. KONKLUSI

Murid pemulihan khas mengalami pelbagai jenis emosi yang dipengaruhi oleh beberapa
faktor. Hasil kajian ini telah menyumbang kepada dapatan kajian yang berkaitan dengan emosi yang
dialami oleh murid pemulihan khas sekolah rendah dan faktor-faktor yang mempengaruhi emosinya.
Kajian ini boleh membantu guru untuk lebih memahami murid pemulihan khas dari aspek emosi
mereka. Emosi gembira murid pemulihan khas mampu ditingkatkan melalui aktiviti pembelajaran
yang menyeronokkan, hubungan rakan sebaya yang positif, dan sokongan keluarga yang kukuh. Guru
pemulihan khas dan guru akademik biasa juga disarankan untuk mengamalkan pendekatan
pengajaran yang lebih kreatif dan membina hubungan yang baik dengan murid. Dengan itu,
kesejahteraan emosi murid pemulihan khas barulah dapat dibentuk dan dijamin. Kajian ini
mempunyai limitasi dari segi sample saiz kerana sample kajian ini terdiri daripada murid pemulihan
khas sekolah rendah di sebuah sekolah sahaja. Justeru, penyelidik akan datang dicadangkan untuk
melibatkan murid arus perdana dan meluaskan skop kajian seperti mengumpul data dari lokasi kajian
yang lebih luas. Bilangan sampel kajian perlu diperluaskan agar memberikan gambaran yang lebih
tepat tentang populasi kajian serta meningkatkan kebolehpercayaan dapatan kajian.

